
		此页尚未校对
乍離，焂無焂有，入幽出顯，虛空泯漠，驅神役鬼，雷電交作。謂之為虛，何所不有；謂之為實，何者非無。得心應手，心手相印，心無其心，手何所增，不於手得，隨心而運，變幻無端，天地為證。微乎微乎！生生不已，惟通道伭，迺臻斯旨；故通法伭，道斯成矣。其一伭伭，無所言說，並絕思維，微妙恍惚，極於希夷，更千百劫，未有傳者。我今為世，敷揚此旨，爾諸弟子，靜諦聽之。蓋此伭伭，在昔元始天尊言之，竊聞其說，自天而上，至無量人，中有至人，伭之又伭，天為之宰，地為之攝，人物幽明，咸會諸極，運化古今，而無轍迹。主持劫會，而無端倪。聖不可聖，神不可神。無無無無，無而亦有；虛虛虛矣，虛而亦實。聖不見增，愚不見損。天位乎中，天亦不知；地承其流，地亦不識。極一切物，皆運不覺。其存非存，其過非過，斯其伭伭，從何擬議，從何想象，若透斯旨，伭而伭矣。夫此五伭，通之匪易。學道之士，究參厥旨，屏棄一切，潛心討探，伭解超然，冥悟獨契，深晰精微，始覺本真，歸求祕鑰，丹鉛自具，爐火抽添，無煩異授。陰陽定位，龍虎交調，不事搬弄，自然而然。若弗明此，客塵染著，六根主權，七情孔熾，墮落火宅，安究伭微！我今開說，誰復能悟？則有種種異論紛起，分門別戶，名持一端，反唇譏誚。始猶執理，互為攻勸；各存一見，持論立說。要皆為道，左右保護，雖或出言，不無過激，明道之心，總屬公誠。其流既遠，私弊叢生，彼此相擊，各樹黨援，名為衛道，而實為己！究所從來，皆門外漢。嘆哉嘆哉！此種之人，在儒為腐，在道為賊，在釋為孽，其必夢夢，有何殊乎？豈知三教，本出一原，會通斯旨，並可不立，羲古以前，有何異趣？宣聖誕生，太上現化，所參同契。性道昌明，其一為出，其一為入。入世之教，先敦倫常，君父尊嚴，臣子忠孝，兄弟孔懷，夫婦造道，生育種類，乾坤萬古，誕養群品。天地為補，化機不失，造物是輔。斯教

